SIARAN AKHBAR

PUKAT TERBIAR: ANCAMAN SENYAP KEPADA KEHIDUPAN MARIN

Hari Selasa, 11 Jamadilakhir 1447H bersamaan 2 Disember 2025M
Jabatan Perikanan, Kementerian Sumber-Sumber Utama dan Pelancongan, Negara Brunei Darussalam

Jabatan Perikanan, Kementerian Sumber-Sumber Utama dan Pelancongan, dengan kerjasama Oceanic
Quest Sdn. Bhd., telah melaksanakan operasi pengalihan pukat terbiar (ghost net) seberat 22.5
kilogram di kawasan penyelaman Dolphin Wreck, susulan dua laporan berasingan daripada syarikat
tersebut. Dolphin Wreck merupakan salah satu lokasi penyelaman popular kerana ia berperanan
sebagai habitat penting bagi pelbagai spesies ikan dan hidupan laut.

Penemuan pukat terbiar bukanlah perkara baharu. Sebelum ini, Jabatan Perikanan telah melaksanakan
beberapa aktiviti pengalihan pukat di kawasan lain, bertujuan untuk mengurangkan risiko terhadap
hidupan laut, stok ikan, dan memastikan keselamatan penyelam. Aktiviti berterusan ini menunjukkan
komitmen Jabatan dalam memulihara ekosistem marin serta menangani isu ALDFG (Abandoned, Lost,
or Otherwise Discarded Fishing Gear) termasuk pukat terbiar secara berkesan.

Isu ALDFG (Abandoned, Lost or Otherwise Discarded Fishing Gear)

Pukat terbiar termasuk dalam kategori ALDFG, iaitu peralatan menangkap ikan yang ditinggalkan,
hilang, atau dibuang. Isu ini mendapat perhatian meluas kerana implikasinya terhadap persekitaran
marin dan ekonomi, termasuk risiko navigasi dan keselamatan maritim. ALDFG berupaya menangkap
ikan secara berterusan, termasuk spesies sasaran dan bukan sasaran, yang menjejaskan stok ikan,
spesies terancam, serta habitat dasar laut, selain mengakibatkan pencemaran sisa marin yang
menjejaskan biodiversiti laut dan kesejahteraan komuniti pesisir laut.

Penemuan Terkini

Penemuan pertama dilaporkan pada Ahad, 16 November 2025, oleh penyelam Oceanic Quest Sdn.
Bhd., dimana pukat terbiar tersebut didapati memerangkap beberapa ikan hidup dan menyebabkan
kematian (Gambar 1). Susulan laporan itu, penyelam Jabatan Perikanan bersama Oceanic Quest
berjaya mengalihkan pukat tersebut, dengan anggaran berat 14 kilogram (Gambar 2, Kiri)

Penemuan kedua dilaporkan pada Sabtu, 22 November 2025, dimana satu lagi pukat terbiar ditemui di
tempat yang sama. Operasi pengalihan pukat terbiar segera dijalankan oleh penyelam Oceanic Quest
dengan seberat 8.5 kilogram (Gambar 2, kanan). Pukat-pukat yang ditemui telah dikumpulkan bagi
tujuan pelupusan atau dikitar semula.

Kesan Terhadap Ekosistem Negara

Insiden sebegini berpotensi berlaku secara meluas di perairan negara, namun sebahagian besar
mungkin tidak dikesan atau dilaporkan. Kehadiran pukat terbiar secara berterusan menjejaskan karang,
merosakkan habitat dasar laut, dan menimbulkan risiko kematian terhadap hidupan laut, sekaligus
mengganggu keseimbangan ekosistem marin Negara secara keseluruhan.

Nasihat dan Seruan Jabatan Perikanan

Dalam usaha menangani isu ini, Jabatan Perikanan menasihatkan semua nelayan untuk menerapkan
sikap lebih bertanggungjawab terhadap penggunaan peralatan menangkap ikan termasuk memastikan
semua pukat dan alat tangkapan dijaga dengan baik, dan mengelakkan pembuangan secara sengaja
ke perairan. Jabatan turut menekankan kepentingan melaporkan sebarang kehilangan peralatan
kepada pihak Jabatan dengan segera, bagi membolehkan tindakan pantas diambil untuk mencegah
kerosakan ekosistem marin serta mengurangkan risiko kepada hidupan laut dan keselamatan
penyelam.

Selaras dengan tema Hari Lautan Sedunia 2025, "Keajaiban: Memulihara Apa Yang Memulihara Kita
(Wonder: Sustaining What Sustains Us)’, Jabatan menekankan bahawa penglibatan aktif komuniti
nelayan dan sokongan pihak berkuasa amat penting dalam usaha memulihara dan memulihkan
ekosistem marin, menyokong kelestarian biodiversiti laut, dan memastikan laut terus menjadi sumber
kehidupan yang selamat, produktif, dan lestari.

Jabatan Perikanan menyeru semua pihak untuk bekerjasama dalam menjaga kebersihan laut,
mematuhi amalan perikanan lestari, dan mengambil peranan aktif dalam memastikan sumber laut terus
lestari.

GAMBAR 1 Ikan-Ikan yang tersangkut dalam pukat terbiar

GAMBAR 2 Pukat-pukat yang terkumpul bagi tujuan pelupusan atau dikitar semula.




